Врз основа на член 29-а став (3) од Законот за средното образование („Службен весник на Република Македонија“ бр. 44/95, 24/96, 34/96, 35/97, 82/99, 29/02, 40/03, 42/03, 67/04, 55/05, 113/05, 35/06, 30/07, 49/07, 81/08, 92/08, 33/10, 116/10, 156/10, 18/11, 42/11, 51/11, 6/12, 100/12, 24/13, 41/14, 116/14, 135/14, 10/15, 98/15, 145/15, 30/16, 127/16, 67/17 и 64/18 и „Службен весник на Република Северна Македонија“ бр. 229/20, 78/25 и 132/25), министерот за образование и наука донесе

ПРАВИЛНИК 
ЗА ФОРМАТА И СОДРЖИНАТА НА РАЗВОЈНАТА ПРОГРАМА ЗА РАБОТА НА СРЕДНОТО УЧИЛИШТЕ

I.ОПШТИ ОДРЕДБИ
Член 1
Со овој правилник се утврдуваат формата и содржината на развојната програма за работа на средното училиште.

Член 2
Развојната програма на средното училиште е стратешки документ со кој се дефинираат мисијата и визијата на училиштето, приоритетните области за развој, стратешките и развојните цели, како и начинот за следење и евалуација на реализацијата на развојната програмата за работа на средното училиште во периодот од четири години.

Развојната програма се изработува врз основа на анализа на состојбите и потребите на учениците, наставниците, заедницата и општествените предизвици, со цел унапредување на квалитетот на наставата и вкупното работење на училиштето.
Член 3
При изработката на развојната програма се земаат предвид специфичностите и развојните потреби на видот на образование што се реализира во училиштето – гимназиско, стручно или уметничко образование.
II.ФОРМА И СОДРЖИНА НА РАЗВОЈНАТА ПРОГРАМА ЗА РАБОТА НА СРЕДНОТО УЧИЛИШТЕ
Член 4
Развојната програма за работа на средното училиште (гимназиско, стручно или уметничко) на насловната страница содржи: лого и грб на училиштето, наслов: „Развојна програма на средното училиште __________“, место и општина, за периодот за кој се однесува развојната програма, фотографија на училиштето, место и датум на донесување на развојната програма.

На втората страница се содржи преамбулата, на третата страница табела со основни податоци, а на четвртата страница содржината на развојната програма за работа на средното училиште.

Во натамошниот текст на правилникот, поглавјата во развојната програма за работа на средното училиште се следните:

1. Податоци за средното училиште:

1.1 Идентификациски податоци за училиштето,

1.2 Историјат на средното училиште,

2. Преглед на постигнатите резултати од претходната развојна програма за работа на средното училиште,

3. Фактори кои влијаат на развојот на средното училиште (СВОТ анализа),

4. Мисија и визија на средното училиште,

5. Избрани приоритети и образложение за секој од нив,

6. Дефинирани стратешки и развојни цели,

7. Акциски планови за реализација на развојната програма за работа на средното училиште,

8. Комисија за изработка на развојната програма за работа на средното училиште.

Последната страница содржи место за печат, датум и потпис на директорот и потпис на претседателот на училиштниот одбор, односно претседателот на управниот одбор на државното средно училиште-регионален центар за стручно образование и обука.

Содржината на развојната програма се прилагодува според видот на средното училиште (гимназиско, стручно или уметничко), во согласност со специфичностите на наставниот процес, секторите и квалификациите застапени во училиштето, практичното образование и потребите на учениците.

Член 5
Развојната програма за работа на средното училиште се изработува и води на образец со формат А4, кој е даден во Прилог и е составен дел од овој правилник.
      Член 6

Директорот на средното училиште формира Комисија за изработување на развојната програма за работа на средното училиште (во натамошниот текст: Комисија), која, во зависност од бројот на паралелките во училиштето и јазикот/јазиците на кој/и се изведува наставата, е составена од најмалку седум, и тоа:

· директорот на училиштето;

· помошник директорот на училиштето

· претставници од редот на стручните соработници во училиштето, номинирани од наставничкиот совет;

· претставници од редот на наставниците;

· претставници на родителите;

· претставници на учениците и
· претставници од локалната самоуправа, само за училиштата чиј основач е единицата на локалната самоуправа.

Член 7
Директорот на државното средно училиште-регионален центар за стручно образование и обука ја изработува развојната програма за работа на средно училиште-регионален центар за стручно образование и обука во соработка со раководниот тим и/или тела на регионалниот центар оформени за оваа намена (во натамошниот текст: Комисија).
III.НАЧИН НА ИЗРАБОТКА И ДОНЕСУВАЊЕ НА РАЗВОЈНАТА ПРОГРАМА ЗА РАБОТА НА СРЕДНОТО УЧИЛИШТЕ
Член 8
Процесот на изработување на развојната програма за работа на средното училиште ги вклучува следниве чекори:

а) Спроведување на СВОТ анализа (силни страни, слаби страни, можности и закани), врз основа на наодите од самоевалуацијата и последната интегралната евалуација. Анализата ја изготвува Комисијата и се споделува со училишниот одбор, советот на родители, ученичкиот совет и локалната самоуправа, за разгледување и давање предлози за унапредување;
б) Формулирање нова или ревизија на постојната мисија и визија на училиштето, согласно новонастанатите потреби на училиштето, образовниот систем и општеството;

в) Разгледување на приоритетите произлезени од последната самоевалуација и избор на три до пет приоритети што ќе се реализираат во текот на четиригодишниот период на имплементација на развојната програма. Во изборот учествува Комисијата во полн состав, врз основа на претходно добиени повратни информации од училишниот одбор, Советот на родители и ученичкиот совет. Во државното средно училиште-регионален центар за стручно образование и обука изборот го прави Комисијата врз основа на претходно добиени повратни информации од управниот одбор, советот на родители и ученичкиот совет;

г) Определување на стратешки и развојни цели согласно избраните приоритети. Дефинираните цели се доставуваат до претставниците на училишниот одбор, односно управниот одбор кај државното средно училиште-регионален центар за стручно образование и обука, до советот на родители и ученичкиот совет за разгледување и давање предлози и забелешки, по што се финализираат од страна на Комисијата;
д) Изготвување на акциски планови кои содржат: опис на активности за постигнување на целите, индикатори за успех, реализатори, временска рамка, потребни ресурси, тим за следење на реализацијата на активностите и инструменти/извори на информации за следење на индикаторите. Акциските планови се доставуваат до училишниот одбор, односно управниот одбор кај државното средно училиште-регионален центар за стручно образование и обука, до советот на родители и ученичкиот совет, по што Комисијата, во полн состав, ги разгледува и усвојува евентуалните измени;
ѓ) Изработување на развојната програма за работа на средното училиште.

Член 9
Изработената развојна програма за работа на средното училиште, директорот ја доставува до наставничкиот совет и советот на родители за мислење.

Наставничкиот совет и советот на родители доставуваат мислење во рок од седум дена од денот на приемот на барањето за мислење, по што документот се усвојува.
Член 10
Развојната програма за работа на средното училиште ја донесува училишниот одбор, односно управниот одбор кај државното средно училиште-регионален центар за стручно образование и обука на предлог на директорот на училиштето.
Член 11
Донесената развојна програма за работа на средното училиште може да се измени и/или дополни во текот на периодот на нејзина имплементација, согласно потребите на училиштето и на предлог од Комисијата, директорот или друг надлежен орган.
Член 12
Развојната програма за работа на средното училиште се објавува на интернет-страницата на училиштето.

IV.ЗАВРШНА ОДРЕДБА
Член 13
Овој правилник влегува во сила наредниот ден од денот на неговото донесување, а ќе започне да се применува од учебната 2026/2027 година.

